




  



Die 28 aprilis 

 

B. Mariæ Felicitatis a Iesu Sacramentato 

Guggiari Echeverría, virginis 

 
De Communi virginum : pro una virgine, vel Communi sanctarum : pro religiosis. 

 

COLLECTA 

Deus, qui in beáta María Felicitáte a Iesu Sacramentáto, vírgini, 

prǽclarum testimónium amóris erga Fílium tuum nobis dedísti 

præsta nobis, ut, eius exemplo sectántes, 

beatitúdinum spíritum vivámus  

et ad glóriam tuam atque salútem mundi 

vitam nostram offérre valeámus.  

Per Dóminum nostrum Iesum Christum Fílium tuum,  

qui tecum vivit et regnat  

in unitáte Spíritus Sancti, Deus,  

per ómnia sǽcula sæculórum. 

 

 

 

 

 

 

 

 

 

 

 

 

 

 

 

 

 



Die 28 aprilis 

 

B. Mariæ Felicitatis a Iesu Sacramentato Guggiari Echeverría, virginis 

 
De Communi virginum vel sanctarum [pro religiosis]. 

 

 

LECTIO I  1Cor 9, 16-23: «Væ mihi est, si non evangelizavero».  

 Fratres: Si evangelizávero, non est mihi glória… 

PS. RESP.  Ps 102, 1-2. 3-4. 8-9. 13-14. 17-18a; 

 ℟: (1a): Bénedic, ánima mea, Dóminum. 

ALLELUIA  Io 15, 9b. 5b: Manéte in dilectióne mea, dicit Dóminus; 

Qui manet in  me et ego in eo, hic fert fructum multum. 

EVANG.  Lc 14, 25-33: «Qui non renuntiat omnibus, quæ possidet, non potest meus 

esse discipulus». 

 In illo témpore: Ibant turbæ cum Iesu, et convérsus dixit… 

 
  



Die 28 aprilis 

B. Mariæ Felicitatis a Iesu Sacramentato Guggiari Echeverría, virginis 

 
Maria Felicitas Guggiari Echeverría, agnomen cui Chiquitunga inditum, nata est Villaricæ, in Paraguaia, die 12 

ianuarii anni 1925. Utpote Actionis Catholicæ particeps, in servitium se totam dedit puerorum, pauperum, ægrotantium, 

eo quidem usque temporis, dum, iam mulier triginta annorum facta, monasterium Carmelitarum in urbe sanctissimæ 

Mariæ Assumptæ est ingressa. Mense ianuario anni 1959, ipsa cum hepatite infectiva sese affectam comperisset, magna 

cum generositate atque apostolica animi intentione solidum Deo suæ vitæ statum devovit. Itaque ad Patrem commigravit 

die 28 aprilis 1959, anno vitæ tricesimo quarto peracto. In Beatorum numerum a Francisco, die 23 iunii anni 2018, relata 

est. 

 

De Communi virginum, vel sanctarum mulierum: pro religiosis. 

 

 

Ad Officium lectionis 

 

LECTIO ALTERA 

 

Ex Scríptis spirituálibus Maríæ Felicitátis a Iesu Sacramentáto, vírginis. 
(Diario íntimo, pp. 192, 223-224, 245, 290; Asunción, Paraguay, 2011) 

 

Apostolatus, orationis vel actionis: hæc est vocatio mea 

 

Cúpio vitam ágere una cum Deo meo, in íntima familiaritáte, quod magni labóris mihi est. Quam 

libénter collóqui cum illo velim, ita ut nihil mihi curæ sit témporum, momentórum, locórum! 

Magnópere hoc égeo, atque spero me illis diébus uti posse ut Deo meo ímplear, et inde eius Verbum, 

exémplum, vitam in omnes ánimas effúndere possim! 

Novísti has oras quibus vitam ago certámen pérferens. Numquid erunt mihi temptátio, Iesu? 

Infúnde mihi fortitúdinem, Deus meus, qui a mórtuis resurrexísti! Témpora exsístunt sincéræ 

ægritúdinis. Quo perventúra est conténtio ánimi cum família mea, præsértim cum patre meo? 

Quómodo me gérere debébo? Non ámplius excrúcior ipsa condicióne mea, quia toto corde me 

consecrávi. Non est hoc quod me angit, non est; tamen, in hac condicióne plenæ ac summæ deditiónis 

quam paulátim compléctor, quinam erit eius vultus novus? 

Sed quid séntio me perturbári, Dómine? Si tibi me dédidi, si tibi me trádidi, quid pertimésco? Non 

perspícue intéllego ubi Dóminus a me poscat ut me donem, prætérea vero hunc novum discéssum 

ante ómnia ália tímeo quod in me ipsam extrínsecus redúndat. Quid est, Iesu? Numquid non éfficis 

ut ipsi quoque parum vídeant? Tibi súpplico, mi Dómine, tolle me, si necésse, aut exstíngue, pótius 

quam recédam vel a te discédam. Quid váleret vita mea? Quid posthac mihi evéniret? Confírma me 

ad certámen atque præsértim amórem copiosíssimum mihi dona: amórem ardéntem erga te, Iesum 

Eucharístiam, amórem erga óptimum propósitum meum, benevoléntiam erga ánimas! Fac ut verus 

apóstolus fiam! 

Inter hæc ómnia hoc animadvérto, apostolátum, oratiónis vel actiónis, vocatiónem meam esse. Sed 

quo? Me Dómino consecrávi; nihil ámplius meum est, ne ego quidem mea sum. Sollicitúdine affícior, 

quia dénique me vidére velim ubi esse débeo. Súbito, tamen, ánimo fracto ac demísso me esse séntio, 

fortásse étiam páulum ægra córporis valetúdine. 

In hac ariditáte qua affícior, tibi grátias ago, Jesu, Deus meus, quod misericórdiam tuam mihi 

donas, quod passus es sánguine tuo multitúdinem peccatórum meórum adhuc lavári; et quam grávia 

peccáta mea sunt, Dómine! 

Me donum Tibi óffero, ad quid néscio, sed me óffero; tremens et timens quidem, sed me donum 

óffero. Attíngere quam máxime possum potestátem tuam et totam submissiónem meam tibi; attámen 

Tu vides et nosti qualis ego sim! Tantúmmodo misericórdia tua confísa, in hoc incúmbo quod omnes 

vires humánas éxcedit, máxime meas. Miserére mei! Præbe mihi auxílium ut ego velim quod Tu vis, 

Iesu. Mater grátia plena, Mater mea Tu es! Mánibus tuis me commítto, María! Adiútrix mihi esto ut 

præcépta quæ mihi tradúntur libénter accípiam iísque quam óptime uti possim, Mater mea.  



Primum (præcéptum) est vívere in cœnóbio tamquam si tantum ego et Deus essémus. Secúndum 

est conspícere in unaquáque sorórum meárum imáginem Dei, Sanctíssimæ Trinitátis sedem. Tértium: 

omníno esse erga omnes soróres sicut ea est quæ consolátur, ita tamen ut numquam modos sanctæ 

obœdiéntiæ excédam. Quartum est effícere ut perféctio mea non in eo consístat quod creatúræ dilígere 

possunt, sed in eo quod Creátor meus novit. Quintum est mori ut vivam et vívere ut amem. 

 

 

RESPONSORIUM      Cf. Philp 3, 8b-9a. 10; Rom 6, 8 

 

℟. Propter amórem Christi ómnia detriméntum feci et árbitror ut stércora, ut Christum lucrifáciam 

et invéniar in illo, * ad cognoscéndum illum et virtútem resurrectiónis eius et communiónem 

passiónum illíus. Allelúia. 

℣. Si mórtui sumus cum Christus, crédimus quia simul etiam vivémus cum eo. * Ad 

cognoscéndum. 

 

 

Oratio 

 

Deus, qui in beáta María Felicitáte a Iesu Sacramentáto, vírgini, prǽclarum testimónium amóris 

erga Fílium tuum nobis dedísti præsta nobis, ut, eius exemplo sectántes, beatitúdinum spíritum 

vivámus et ad glóriam tuam atque salútem mundi vitam nostram offérre valeámus. Per Dóminum 

nostrum Iesum Christum Fílium tuum, qui tecum vivit et regnat in unitáte Spíritus Sancti, Deus, per 

ómnia sǽcula sæculórum. 


